Ләззат Омарқұлова, Луиза Кукубаева 

(Тараз, Казахстан) 
Аяулы арулардың ауыз әдебиеттегі көркем көрінісі

Қазақ әйелі нендей ауыртпалықты болса да халқымен бірге көтеріп, жаугершілікте ерлермен бірге атқа қонып, қолына қару алса, бейбіт кезеңде бесік тербетіп, ұл-қызын дала даналығына баулыған. Оған дәлел көп. Ежелгі эпостық шығармалардан бастап, бергі дәуірдегі Домалақ ана, Айша бибі мен Абақ ана, тарихтағы Қасым ханның анасы Жаған бике, Есім ханның анасы Жақсы бике, одан беріде ұлы Абайды тәрбиелеген Зере мен Ұлжан, қол бастаған Бопай мен ел билеген Айғаным, Ұлпан аналарымыз жұрт жадында есімі қалған сол әйелдердің бір шоғыры ғана.

 «Шаншардың екінші әйелі Айбикеден Келдібек, Тыныбек, Жәнібек, Есіркеп тарайды. Келдібек кезінде аузына ел қаратқан белгілі шешен, би бопты. Ол отыз жасқа келгенше үйленбей жүріп алыпты. Оның себебін ел былай аңыз етеді: Бұлбұл бабасы түсінде – сен қатын алмайсың, ешбір әйелге көзіңді салмайсың. Алатын әйелің мынадай болады: ұзын бойлы сары қыз, оң аяғы ақсақ, оң жақ құлағында меңі бар, екі емшегінің арасында алақандай қалы болады. Сен оған үйлен,- депті. Айтқандай сол қызға көш жөнекей кездеседі. Ол қыздың аты Тоқмейіл екен. Айттырып алмақ болып жүргенде әке-шешесі:

- Балам-ау басқа сұлу қыздар тұрғанда, өзі түсі келмеген қыз екен, уәделескен құда, жекжаттарды қайтеміз?- дегенде, Келдібек:

Қаймағын піскен сүттің алдым қалқып,

Аяғы ақсақ болғанымен, ақылы артық,

Көзі қыли, сөзі мен ісі түзу,

Сөйлескеннен өн бойым кетті балқып,- 

депті.Тағы бірде құрбы-құрдастары Келдібектің үйінде отырып, оны кекетіп, келемежге айналдыра беріпті. Сонда жаңа түскен жас келіншек әдеппен сыпайы ғана:

Көзім қыли, жасырмаймын, ақсақпын,

Келдікеңмен сондай тату жақсы-ақпын,

Татулықтың белгісіндей тамаша,

Төрт Бошаңды билейтін ұл таппақпын,-

дегенде, әлгілер «бұл тегін адам емес екен, қалжыңды қоялық» депті. Айтқандай-ақ Тоқмейіл анадан атақты Қазыбек би дүниеге келеді». (1.88-89б.) 

«Қазыбектің анасы Тоқмейіл ұтымды да тапқыр сөздерді көп білетін зерек кісі болыпты. Анасы айтқан есті сөздерді кішкентай күнінен жаттап өскен ол ер жете келе өзі де солай сөйлеуге машықтана бастайды. Осы өнерінің арқасында бала биден дана биге айналып, «қара қолды кең жарған Қаз дауысты Қазыбек би» деген атаққа ие болады». (2.117б.) 

«Әбілхайырдың екінші әйелі Бопай сұлу Кіші жүздегі белгілі батырдың қарындасы болатын. Әбілхайырдың Бопай сұлуға үйленуі және екеуінің арасындағы шынайы махаббат пен ынтық туралы ел ішінде көптеген аңыз әңгімелер бар. Көп нұсқасы бар, сол аңыздардың біріндегі Әбілхайыр мен Бопай сұлудың ғашықтық тарихы қазақтың лиро-эпос жырындағы «Қозы Көрпеш – Баян сұлу» бейнесіне ұқсас. 

...Кіші жүздегі әйгілі батыр Жәнібек пен Әбілхайыр бір жақтан келе жатып бір ауылға күн батар алдында түседі. Үй иесі аса бай адам, жасы үлкен кісі екен. Оның бой жетіп отырған қызы Бопай сұлуды көргенде Әбілхайыр ес-ақылы кетіп ғашық болады. Жәнібек батыр бұған таң қалады. Себебі, ол бұрын қыз көрмей жүрген жігіт емес, үйленген, яғни отау иесі жас төренің мына мінезіне таңданбай қайтсын. Келесі күні аттанып жолға шыққан соң,  Әбілхайыр күтпеген өнер шығарып сол жерде қалатынын айтады. Жәнібек батырға өз жөнімен кетуге тура келеді. Сол ауылға қайтып келген Әбілхайыр өзінің төре тұқымынан екенін жасырып, Бопайдың әкесінің малын бағуға жалданады. Ұзын бойлы, батыр тұлғалы, жігіттің сұңқары Әбілхайыр батыр жылқышы болып жүрсе де аз уақыт ішінде ауыл адамдарына жақсы жағынан көрініп құрметке ие болады. Әрине, көп ұзамай Бопай сұлуға да ұнап қалады... Сырын ашқан жас батырды Бопай сұлуда жан-тәнімен ұнатып ғашық болады. Осылай ғашықтар романы басталады. Ғашықтар ажырамас дәрежеге жеткенде Бопай сұлудың әкесінің рұқсатын сұрайды.

Бұл бұрыннан малды және белді ауыл болған соң, оның үстіне қыздың басы бос болушы ма еді, айттырулы болса керек, сұлтан деген аты болғанмен жалғыз атты кедей жігітке қызын бергісі келмеген шал неше түрлі айла шарғыны ойлап табады. Соның бірі қызымның қалың малына ала аяқты 90 күрең ат және 60 ақсұр ат әкелесің, әйтпесе қызымды бермеймін...»- деп шарт қояды... Осындай ауыр шартқа амалсыз келіскен жас батыр: «Бір айдың ішінде осы айтқаныңызды әкелемін деп аттанып кетеді.

Жәнібек батыр Әбілхайырға көмектесіп, 150 айғырды өз жылқысынан шығарып санап береді. Оған қоса ол өзі барын Бопай сұлудың әкесіне қазақ әдет ғұрпы бойынша құда түседі... Сөйтіп, әйгілі қазақ батыры Жәнібек екі ғашықтың басын қосып азаматтық жасайды...

Бопай сұлудың өз басы да қазақ әйеліне тән кішіпейілділік, ақылдылық, ұстамдылық, парасаттылық және басқа сол сияқты қасиеттерімен Әбілхайыр шаңырағында жақсы келін, әрі жақсы бәйбіше атанды. Әйел болса да ердің ақылы мен батырлығын өз бойына сыйдырған абзал жан еді. Әбілхайырға ақыл айтып тоқтау салып, сабырлыққа шақырып, сабасына түсіріп, қиын мәселелерді шешіскен. Сондай-ақ ел ішінде аса қадірлі Бопай ана «Бара бәйбіше» атанған. 

Бара бәйбіше деген термин туралы батыс Қазақстанда бірнеше ұғым бар. Негізінен өз ақылымен, даналығымен елге қадірлі болған бәйбішелерді солай атаған.(3. 57-8б.) 

Қыз Данай – Кіші жүз қызы, Таз руындағы Төремұрат батырдың әйелі.(ХІХ ғ) Сүймеген адамға еріксіз қосылған Данай сұлу өз еркімен Төремұртқа қосылады. Кейін батыр жігіт түркімендер қолына түсіп соғыста қаза табады. Қыз Данай тұтқыннан қашып шығып өз еліне жетеді. Атақты күйші Құрманғазының Қыз Данайға арнаған бірнеше күйі бар.

Ақбикеш ана (ХVІІІ ғ) – Найман бағаналы елінің қызы, Арғын Әйдерке Солтанның әйелі, қазіргі Жылқыайдар Солтан руының анасы. Мырза Ақбикеш атаған, өзі перзент көтермеген соң, еліне төркіндеп барып, жақын сіңлісі Мақпалды ерлік, батылдық істерімен қалап алып, өз еріне әкеліп қосқан. Осы екі анадан тараған жеті ұрпақтан кейін бес жүзден астам шаңырақ тараған.

Бопай – Қасым ханның қызы, Кенесарының апасы. 1837-1847 жылдары Кенесеры, Наурызбай бастаған азаттық көтерілісте ерекше топты басқарған батыр әйел.

Айғыз Көшкінбаева (1876-1918) – Азамат соғысына қатысқан, Аягөз ауданында туған. Сермопольдегі қорғанысқа қатысып, жаралы жауынгерлерге көмек көрсеткен, тамақ тасыған. Колчак әскерлері Айғызды азаптап өлтірген. Жазушы  Қ.Исабаев «Айғыз» атты роман жазды». (4.130-132б.)

«Алып анадан туады» демекші, қарап отырсақ тарихтағы батырлардың анасы, әжесі де батыр болғанын көреміз.

«Қазақ қыздарының қырғын шайқастарда ерлермен бірдей ерлік көрсетуі тосыннан бола салған жағдай емес.Оның өзіне тән тарихы, терең тамыры бар. Қазақ халқының дархан даласына, шексіз байлығына көз тіккен үлкенді-кішілі көрші мемлекеттер болды. Олар ғасырлар бойы қазақ жеріне шабуыл жасады, ал қазақтар ғасырлап елін, жерін жаудан қорғады. Сол шайқастарға қазақтың қыз-келіншектері де, тіпті балалы әйелдері де қатысып отырады. Қазақ қыздарының жауынгерлігі осыдан туады. Ол рухани жалғастық.

Сонау бағзы заманының Тұмар (Томирис) патшайымнан кейін де қазақ қыздары көптеген шайқастарда ерлермен бірге еліне қорған болған. Бұған жоңғар басқыншыларына қарсы қазақ халқының күресі кезінде көрсеткен қыздарымыздың қаһармандықтары куә. Ірі шайқастарда көрсеткен ерлігі үшін Абылай ханның қызы Айтолқын «батыр» атағына ие болған. Шаппа бидің қызы батыр Айбике сан рет жау қатарын сиреткен. Атақты Қаракерей Қабанбай батырдың әйгілі әйелі Гауһар мен қызы Назым сан шайқастарда қайсарлық танытқан. Есет батырдың қызы Ботагөз, Олжабай батырдың анасы Есенбике, Есенгелді батырдың қызы Тәтімбике, Бұламбай батырдың жары Айбике сияқты атағы елге танымал батыр қыз-келіншектеріміз, әжелеріміз, аналарымыз талай жауды жер жастандырған. Қызданбике, Нұрбике, Айбике сияқты аналар ерлігі кейінге үлгі болған. Қайсар ханымыз Кенесарының қарындасы, атақты Бопай қыз да әскер басқарған. Ол өз қолымен Ресей отаршылдарына сан рет ойран салып, заманның жаңа қаруымен жабдықталған, соғыс тәсілдерін жетік меңгерген басқыншылардың тұрақты әскерін де тоқтата білген. Осылайша қазақ қыздарының қаһармандығы ғасырлар бойы жалғаса берді.

Аңыз-әңгімедегі әсем аруларымыз, ардақты аналарымыз, данагөй әжелеріміздің көркем келбеті осылайша жалғаса бермек. Тарих толқынында қаншама өзгерістер болса, сол өзгерістерге осы табиғаттың ерекше жаратылыстары өзіндік ізін қалдырды. Алдағы уақытта қоғамдық құбылыстарды өзге арнаға бұруда да олар құр алақан отырмас. 

